
UMUMIY OʻRTA TA’LIM TIZIMI ISLOHOTLARIDA MUSIQA MADANIYATI  

 

Maqolada musiqa madaniyati ta’limiga oid islohotlarning ahamiyati, milliy oʻquv dasturining 

tuzilishi va mazmuni, uni oʻzlashtirish darajasiga qoʻyiladigan talablar haqida fikr yuritilgan. 

Kalit soʻzlar: davlat ta’lim standarti, musiqiy savodxonlik, zamonaviy yondashuv, pedagogik 

boshqaruv, musiqiy bilim va koʻnikma, kompetensiya, milliy maqom san’ati, milliy gʻurur, ijodiy faoliyat, 

badiiy-estetik did, oʻquv-uslubiy hujjatlar, musiqiy-madaniy qadriyatlar. 

В статье рассматривается значение реформ в сфере образования музыкальной культуры, 

структура и содержание национальной учебной программы, требования к ее овладению. 

Ключевые слова: государственный образовательный стандарт, музыкальная грамотность, 

современный подход, педагогический менеджмент, музыкальные знания и умения, компетентность, 

национальное макомное искусство, национальная гордость, творческая активность, 

художественно-эстетический вкус, учебно-методические документы, музыкально-культурные 

ценности. 

The article discusses the significance of reforms in the field of education of musical culture, the 

structure and content of the national curriculum, the requirements for its mastery. 

Key words: state educational standard, musical literacy, modern approach, pedagogical management, 

musical knowledge and skills, competence, national maqom art, national pride, creative activity, artistic and 

aesthetic taste, educational and methodological documents, musical and cultural values. 

 

Kirish. Ta’lim-tarbiya jarayoni samaradorligini oshirish - hozirgi zamon musiqa pedagogikasi fani 

oldida turgan muhim muammolardan biri. Zero, musiqa ta’lim-tarbiyasi ma’naviy kamolotini ta’minlovchi 

muhim omillaridan biri boʻlib, inson tuygʻulariga ta’sir etish bilan uni ma’naviy-axloqiy jihatdan 

tarbiyalaydi. 

Keyingi yillarda mamlakatimizda musiqiy ta’lim-tarbiyani rivojlantirish borasida qator me’yoriy va 

oʻquv-uslubiy hujjatlar qabul qilindi, dasturlar tayyorlanib, darsliklar nashr ettirildi, oʻquv-metodik 

adabiyotlar chop etildi. 

Asosiy qism. Umumta’lim maktabida musiqa ta’limi mazmunini yanada oshirish, tarbiya jarayoni 

samaradorligini oshirishda Davlat ta’lim standartining ahamiyati katta. 2017-yil 6-apreldagi “Umumiy oʻrta 

va oʻrta maxsus, kasb-hunar ta’limining Davlat ta’lim standartlarini tasdiqlash toʻgʻrisida” gi 187-sonli Qaror 

bilan Musiqa madaniyati fanidan Davlat ta’lim standarti tasdiqlandi [1]. 

Unda umumiy oʻrta ta’lim muassasalarida musiqa madaniyati fanini oʻqitishning maqsadi - 

oʻquvchilarning ma’naviy, badiiy, axloqiy madaniyatini shakllantirish, milliy gʻurur, vatanparvarlik ruhida 

tarbiyalash, ijodiy mahorat, nafosat va badiiy didini oʻstirish, oʻzbek hamda jahon kompozitorlari asarlarini 

tinglab tushunish va undan zavqlanishga oʻrgatishdan iborat, deb belgilandi. 

Hujjatda maktabda boshlangʻich ta’limning muhim jihatlaridan biri - oʻquvchilarda musiqiy 

savodxonlik malakalarini shakllantirishdan iboratligi e’tirof etildi. Umumta’lim maktablari musiqa 

madaniyati oʻquv dasturiga taalluqli musiqa savodi malakalarini mustahkam oʻzlashtirilishi, oʻquvchilar ongi 

va shuurida uzoq vaqt saqlanib qolishi, ular mavjud musiqiy bilim, malaka va koʻnikmalardan kundalik 

faoliyatda qoʻllay olishlariga erishish lozimligi qayd etildi. 

Musiqa madaniyati fanini oʻqitishning oldiga esa oʻquv fani boʻyicha egallagan bilim, koʻnikma va 

malakalarni amaliyotda qoʻllash orqali oʻquvchilarda kuzatuvchanlikni, musiqiy xotirani, obrazli tasavvur 

qilishni, ijodkorlikni, tashabbuskorlikni, badiiy va musiqiy didni rivojlantirish asosida fikr doirasini 

kengaytirish, oʻzbek va jahon kompozitorlari asarlarini hamda turli musiqiy janrlarni bir-biridan farqlay 

olish, tayanch va umumiy kompetensiyalarni shakllantirish hamda rivojlantirish kabi vazifalar qoʻyildi. 

Yoshlarni milliy musiqa san’atiga qiziqtirish, musiqiy merosimiz bilan tanishtirishda Oʻzbekiston 

Respublikasi Prezidentining 2017-yil 17-noyabrda “Oʻzbek milliy maqom san’atini yanada rivojlantirish 

chora-tadbirlari toʻgʻrisida”gi Qarori muhim ahamiyat ega. Unda xalqimiz madaniy merosining ajralmas 

qismi boʻlgan milliy maqom san’ati oʻzining qadimiy tarixi, teran falsafiy ildizlari, betakror badiiy uslubi va 

boy ijodiy an’analari bilan ma’naviy hayotimizda muhim oʻrin egallayotganligi ta’kidlab oʻtildi. Qarorda 

oʻzbek milliy maqom san’ati markazining asosiy vazifalari etib quyidagilar belgilandi: jumladan, xalqimiz, 

xususan, yosh avlodni maqom san’ati bilan keng tanishtirish orqali ularda milliy oʻzlikni anglash tuygʻusi, 

yuksak badiiy-estetik did va tafakkurni kamol toptirish, ta’lim muassasalariga mohir maqomchi 

san’atkorlarni biriktirish va shu asosda “Ustoz-shogird” maktablarini tashkil etish vazifasi topshirildi [2]. 

Qarorga binoan Shahrisabz shahrida 2018-yilning 6-10-sentabr kunlari oʻtkazilgan Xalqaro maqom 

san’ati anjumanida Prezidentimiz soʻzlagan nutqida: “Maqom ohanglari, maqom ruhi va falsafasi har bir 

inson qalbidan, avvalo, unib-oʻsib kelayotgan yosh avlodimizning ongi va yuragidan chuqur joy olishi uchun 

bor imkoniyatlarimizni safarbar etishimiz zarurligi alohida ta’kidlandi: - “Agar biz asl, haqiqiy san’atni 

bilmoqchi, oʻrganmoqchi boʻlsak, avvalo, mumtoz maqom san’atini bilishimiz, oʻrganishimiz kerak”, “Agar 

biz san’atni, madaniyatni koʻtarmoqchi boʻlsak, avvalo, mumtoz maqom san’atini koʻtarishimiz kerak” ligi 

alohida e’tirof etildi [2]. 

Oʻzbekiston Respublikasi Prezidenti Sh.M.Mirziyoyev rahbarligida 2019-yil 19-martdagi “Yoshlar 

bilan ishlashni samarali tashkil etishda madaniyat, san’at, sport, axborot texnologiyalari, kitob oʻqishga 

qiziqishini oshirish boʻyicha 5 ta muhim tashabbusni amalga oshirish toʻgʻrisida” oʻtkazilgan vidioselektor 

majlisida esa yoshlarning boʻsh vaqtini mazmunli tashkil etish maqsadida ularni madaniyat va san’atga jalb 

etish, sportga qiziqtirish, kitob oʻqishga chorlash, axborot texnologiyalariga oʻqitish va xotin-qizlarga ishchi 

oʻrinlar yaratish boʻyicha muhim vazifalar belgilab berildi. Albatta, 5 ta tashabbus mazmun va gʻoya 

jihatidan bir-biri bilan uzviy bogʻliqlikda amalga oshirilmoqda. Birinchi tashabbus- yoshlarning musiqa, 

tasviriy san’at, adabiyot, teatr va san’atning boshqa turlariga qiziqishlarini oshirishga qaratilgan. Har bir 

tashabbusning maqsadi aniq belgilangan boʻlib, ushbu tashabbus yosh avlodni ma’naviy jihatdan kamol 

toptirish, ularning boʻsh vaqtini mazmunli va samarali oʻtkazish ishlarini qamrab olishi, san’at va madaniyat 

sohasi ishtirokida amalga oshirib borilishi bilan ahamiyatlidir. Bu esa maktab va maktabdan tashqari ta’lim 

muassasalarida amaliy fanlarni oʻqitishni yanada takomillashtirishga asos boʻladi. 

Prezidentning Oliy Majlisga Murojaatnomasi asosiy jihatlarida amaliy fanlarni oʻqitish, bu 

yoʻnalishda boʻlajak mutaxassislarni tayyorlash borasida alohida ta’kidlab oʻtildi. 

Bu haqda Oʻzbekiston Respublikasi Prezidentining 2020-yil 27-fevraldagi PQ 4623-sonli “Pedagogik 

ta’lim sohasini yanada rivojlantirish chora-tadbirlari toʻgʻrisida” gi Qarori qabul qilindi. Qarorga asosan 

musiqiy ta’lim tasviriy san’at va muhandislik grafikasi, texnologiya ta’limi, jismoniy madaniyat, 

chaqiriqqacha harbiy ta’lim hamda maktabgacha va boshlangʻich ta’limda jismoniy tarbiya va sport 

yoʻnalishlari boʻyicha 3 yillik bakalavrlik ta’limi joriy etildi. Oliy pedagogik ta’lim tizimida mutaxassis-

oʻqituvchilar tayyorlash ishi yoʻlga qoʻyildi. 

Umumiy oʻrta ta’limda “Milliy oʻquv dasturi”ning ishlab chiqilishi va bosqichma-bosqich amaliyotga 

joriy etilishi muhim ahamiyatga molik masalalardan biridir. Unda musiqa madaniyati fanini oʻqitishning 

Oʻzbekiston Respublikasi xalq ta’limi tizimida musiqa madaniyati fanini oʻqitishni rivojlantirish 

Konsepsiyasi, Oʻzbekiston Respublikasi Prezidentining 2019-yil 29-apreldagi PF-5712-sonli Farmoni 

asosida qabul qilingan “Oʻzbekiston Respublikasi Xalq ta’limi tizimini 2030-yilgacha rivojlantirish 

Konsepsiyasi” hamda Oʻzbekiston Respublikasi Prezidentining 2020-yil 24-yanvarda Oliy Majlisga 

Murojaatnomasida belgilangan vazifalar ijrosi yuzasidan ishlab chiqilganligi bayon etilgan. Shuningdek, 

Konsepsiya umumiy oʻrta ta’lim muassasalarida musiqa madaniyati fanini oʻqitishni rivojlantirishning asosiy 

tendensiyalari belgilab berilgan. 

Oʻzbekistonda san’at, ma’naviy, estetik va badiiy an’analarni avloddan-avlodga yetkazish, yoshlarni 

san’at asarlarini idrok etishga oʻrgatish orqali badiiy madaniyatini rivojlantirish, ma’naviy-intellektual 

salomatligini asrash, oʻquvchilarda sogʻlom dunyoqarashni shakllantirish kabilar asosiy vazifa ekanligi qayd 

etilgan. 

Ushbu fanni oʻqitishda uzviylik va uzluksizlikni ta’minlash orqali oʻquvchilarda madaniy 

qadriyatlarga asoslangan ijodiy va shaxsiy fazilatlar shakllantirilishi lozim boʻlsa-da, mazkur fan mazmuni 

hamda oʻqitishda mavjud boʻlgan ayrim muammolar ham sanab oʻtilgan. 

Musiqa madaniyati fanining maqsadi-oʻquvchilarga san’at, badiiy-estetik va ijtimoiy-emotsional 

koʻnikmalar, milliy, umummadaniy qadriyatlarga asoslangan shaxsiy fazilatlar, amaliy koʻnikmalarni 

rivojlantirishdir, deb belgilangan hamda musiqa madaniyati fanining vazifalari yoritilgan. Shuningdek, 

musiqa madaniyati fanining ilmiy-metodik ta’minotini rivojlantirish boʻyicha amalga oshirilishi lozim 

boʻlgan tadbirlar bayon etilgan. Musiqa madaniyati fani boʻyicha sinflar kesimida oʻquv-metodik 

majmualarni ishlab chiqish prinsiplari asosida amalga oshirilishi ta’kidlanib, oʻquv-metodik majmualarni 

ishlab chiqishda qoʻyiladigan talablar oʻz ifodasini topgan. 

Musiqa madaniyati fani moddiy-texnik bazasini mustahkamlash boʻyicha amalga oshiriladigan tadbir 

haqida tushunchalar keltirilgan. 

Musiqa madaniyati fanini oʻqitishning asosiy tamoyillari, fanning aniq maqsadga qaratilganligi, 

musiqa madaniyati fani boʻyicha oʻquvchilar faoliyati natijalariga qoʻyiladigan talablar, fan mashgʻulotlarini 

oʻtkazish jarayoni oʻqitishning ilgʻor metodikalari, maktab, oila va madaniy muassasalarning oʻzaro 

hamkorligidagi faoliyatga asoslangan holda tashkil etilishi lozimligi ta’kidlangan. Shuningdek, musiqa 

madaniyati fani boʻyicha oʻquv dasturlari ishlab chiqishda malaka talablari va ilgʻor tajribalarni hisobga 

olish muhimligi, darsliklarga qoʻyiladigan talablar koʻrsatilib oʻtilgan. Konsepsiyani amalga oshirish 

mexanizmi, chora-tadbirlari belgilangan. 

Musiqa madaniyati fani boʻyicha ishlab chiqiladigan me’yoriy hujjatlar mazkur konsepsiyada 

belgilangan qoidalarga muvofiq boʻlishi, konsepsiyani amaliyotga joriy etishda ta’lim sohasidagi xalqaro 

tashkilotlar, vazirlik va idoralar, muassasalar, davlat hamda nodavlat korxona tashkilotlar, fuqarolik jamiyati 

institutlari, jamoatchilik bilan oʻzaro kelishilgan holda amalga oshirilishi qayd qilingan. 

Xulosa. Xullas, mamlakatimizda amalga oshirilayotgan musiqa madaniyati ta’limi islohotlari 

kelajakda, albatta yoshlarning ma’naviy kamolotini ta’minlashda, ularda musiqa madaniyati asoslarini 

tarbiyalashda, qolaversa maktab ta’limini rivojlantirishda muhim omil boʻlib xizmat qiladi. 

